
Shri Ganesha Dhyanadurvadipujavidhi

શ્રીગણેશધ્યાનદૂર્વાદિપૂજાવિધિ

॥ શ્રીગણેશાય નમઃ॥
ઐલ ઉવાચ ।
નમામિ વિઘ્નેશ્વરપાદપઙ્કજં સુચિહ્નિતં ચાખિલદં નિજાત્મનામ્ ।
ધ્વજાસિપદ્માભયવજ્રલાઞ્છનૈઃ પરશ્વધેનૈવ સુકોમલં પરમ્॥ ૬॥
સુરક્તપાદાઙ્ગુલકૈઃ  સુકોમલૈર્નખપ્રભાતામ્રતયા સુરાજિતમ્ ।
સુગુલ્ફયુક્તં મૃદુમાંસલં મહન્ મોહં હરેત્ તત્તિમિરં હૃદિ સ્થિતમ્॥ ૭॥
જઙ્ઘે  પરે રક્તસુભામયે તતો ધ્યાયામિ માંસેન યુતે સુકોમલે ।
તજ્જાનુની માંસલકે સુરોમભિરાકોમલૈર્વક્રશિખૈઃ સુસંવૃતે॥ ૮॥
ઊરૂ સુમાંસેન સમાવૃતૌ પરૌ રમ્ભાસમાનૌ સુવિરાજિતૌ તથા ।
રક્તૌ હૃદા ચિન્તનમાત્રભાવતો ભક્તિપ્રદૌ વિઘ્નહરસ્ય ચિન્તયે॥ ૯॥
કટિં  સદા માંસલરક્તરઞ્જિતાં સુવર્તુલાં મધ્યમભાગસંશ્રિતામ્ ।
ગણેશ્વરસ્યૈવ તુ ચિન્તયામ્યહં સદા સુખાનન્દકરસ્ય નિત્યદા॥ ૧૦॥
વસ્ત્રં સુરક્તં હૃદિ ચિન્તયામ્યહમનન્તમૌલ્યં કટિભાગસંસ્થિતમ્ ।
નાભિં  સુવૃત્તાં પરમશ્રિયા યુતાં શેષસ્ય સંવાસકરીં  તુ ચિન્તયે॥ ૧૧॥
મહોદરં માંસલભાવસંયુતં સુરોમયુક્તં પ્રભયા વિરાજિતમ્ ।
વિચિન્તયેઽહં સકલપ્રકાશકં ત્રયીપ્રમૂલં પરમવ્યયં પરમ્॥ ૧૨॥
શ્રીવક્રતુણ્ડસ્ય વિશાલરૂપકં વક્ષસ્તથા રક્તમયં સુમાંસલમ્ ।
રક્તં સ્તનાભ્યાં હૃદયં તુ ચિન્તયે ચિન્તામણિં  તત્ર સુખપ્રદં પરમ્॥ ૧૩॥
કણ્ઠં ત્રિરેખાયુતમેવ માંસલં રક્તં ગણેશસ્ય ચ તેજસા યુતમ્ ।
સ્કન્ધૌ વૃષસ્કન્ધસમૌ સુકોમલૌ ધ્યાયામિ ચિત્તે સતતં સુરક્તકૌ॥ ૧૪॥
બાહૂ સદા માંસલકૌ પ્રભાસિતૌ સ્વાનન્દનાથસ્ય મનોઽતિસૌખ્યદૌ ।
હસ્તૌ તથા રક્તસુતેજસા યુતૌ વામૌ હૃદા દક્ષિણકૌ તુ ચિન્તયે॥ ૧૫॥
કરાઙ્ગુલીર્વિંશતિકાઃ    સુવર્તુલા નખૈઃ સુરક્તૈશ્ચ સુતેજસા યુતાઃ ।
ગણેશ્વરસ્યૈવ હૃદિ પ્રચિન્તયે સ્વભક્તરક્ષાકરિકાઃ સુભૂષિતાઃ॥ ૧૬॥
મુખં તુ શુણ્ડાયુતમેવ ચિન્તયે ત્રિનેત્રયુક્તં પરમપ્રકાશકમ્ ।

સદૈકદન્તસ્ય ચ તીક્ષ્ણદન્તકં સ્વભક્તકાન્ પ્રેમરસેન સૌખ્યદમ્॥ ૧૭॥
કર્ણૌ વિશાલૌ હૃદિ ચિન્તયે પરૌ ભક્તાય નિષ્કામસુકામદૌ તથા ।
શૂર્પાકૃતી ચઞ્ચલભાવધારિણૌ વિઘ્નેશ્વરસ્યૈવ ચ વેદરૂપિણૌ॥ ૧૮॥
કપોલકૌ ષટ્પદરૂપધારિભિર્મુનીશ્વરૈર્બ્રહ્મમદદ્રવાર્થિભિઃ   ।
સુસંવૃતૌ નાદયુતૈર્નિરન્તરં   ગણેશ્વરસ્યૈવ હૃદા વિચિન્તયે॥ ૧૯॥
ભાલં સુતેજોયુતમેવ ચિન્તયે શ્રીઢુણ્ઢિરાજસ્ય  નિશાકરસ્થલમ્ ।
રક્તાષ્ટગન્ધૈશ્ચ સુચિત્રિતં પ્રભોર્બિન્દુપ્રયુક્તં   ત્વથ તણ્ડુલૈર્યુતમ્॥ ૨૦॥
કેશૈઃ સમાચ્છાદિતમસ્તકં તથા સઞ્ચિન્તયે વિઘ્નવિનાશકારિણઃ ।
બ્રહ્માણ્ડમૂલે પ્રભુમસ્તકાશ્રિતે કુમ્ભસ્થલે બ્રહ્મવરસ્ય સૌખ્યદે ॥ ૨૧॥
ગણેશદેહં પરિચિન્તયામ્યહં સુભૂષણૈર્ભૂષિતકં વિચિત્રકૈઃ ।
અનર્ઘમૂલ્યૈશ્ચ સુવસ્ત્રકૈસ્તથા સુશોભિતં બ્રહ્મવરસ્ય સર્વદા॥ ૨૨॥
વિચિત્રગન્ધૈઃ પરિલેપિતં તથા સુચિત્રિતં ભક્તવરૈઃ સુયોગિભિઃ ।
ગણાધિપં સાધુ હૃદિ સ્થિતં સદા વિચિન્તયેઽહં નિજભક્તિલાલસમ્॥ ૨૩॥
પાશાઙ્કુશાદ્યૈશ્ચ સુસંસ્તુતં પરં ઢુણ્ઢિં   પ્રમોદાદિભિરેવ નિત્યદા ।
ગણેશ્વરં દવેવરૈસ્તથોન્દુરુરાજેન પૂજ્યં ચ સુચિન્તયે હૃદિ॥ ૨૪॥
વેદૈઃ પુરાણૈઃ સ્મૃતિભિશ્ચ શાસ્ત્રકૈઃ સ્તોત્રૈઃ સ્તુતં દેહધરૈર્વિચિન્તયે   ।
બ્રહ્મપ્રિયાદ્યૈશ્ચ ગણૈરસઙ્ખ્યકૈર્ભક્ત્યા તથા મુદ્ગલમુખ્યકૈઃ પરમ્॥ ૨૫॥
સર્વાઙ્ગસંશોભનરૂપયુક્તયા  સિદ્ધ્યા ગણેશં પરિચિન્તયે હૃદિ ।
સંસેવિતં વામગયા સુશક્તિભિઃ સિદ્ધ્યાદિભિઃ સંવૃતયા સ્વમાયયા॥ ૨૬॥
બુદ્ધ્યા કલાભિશ્ચ સુસેવિતં તથા વિદ્યાભિરારાદ્ગણનાયકં હૃદિ ।
સર્વાઙ્ગસંશોભનયા  સ્વમાયયા સઞ્ચિન્તયે દક્ષિણભાગભૂષયા॥ ૨૭॥
લક્ષેણ લાભેન ચ વિઘ્નનાયકં સંસેવિતં શોભનશોભનેન તુ ।
સઞ્ચિન્તયે પુત્રવરેણ સર્વદા બ્રહ્મેશ્વરં ભક્તજનૈઃ સ્વધામગૈઃ॥ ૨૮॥
અનન્તમન્ત્રૈઃ કથિતં સ્વરૂપકં વિચિન્તયે વક્તુમશક્યભાવતઃ ।
હૃદિ સ્થિતં ધ્યાનસુલોલુપં પરં ગણેશ્વરં બ્રહ્મમયાગધારિણમ્॥ ૨૯॥
મુદ્ગલ ઉવાચ ।
એવમૈલઃ સ રાજર્ષિર્ગણેશભજને   રતઃ ।
ધ્યાનં કૃત્વા  સદાઽતિષ્ઠદ્ગણેશસ્ય નિવૃત્તિતઃ॥ ૩૦॥
પ્રાતઃ કાલે સમુત્થાય સસ્ત્રીકઃ સ મહીપતિઃ ।
ધર્મયુક્તં ચકારાઽપિ નિત્યં કર્મ નિરન્તરમ્॥ ૩૧॥
તતો ગણેશ્વરં ભક્ત્યાઽપૂજયદ્ભક્તિસંયુતઃ ।
યથા ગાર્ગ્યેણ ભો દક્ષ શિક્ષિતઃ સ તથાઽકરોત્॥ ૩૨॥

શમીમન્દારદૂર્વાશ્ચાપૂજયદ્ભક્તિસંયુતઃ ।
પ્રાર્થ્ય પત્રાઙ્કુરાદ્યં  સ પુષ્પં ચૈવાઽઽચિનોન્નૃપઃ॥ ૩૩॥
દક્ષ ઉવાચ ।
શમીમન્દારદૂર્વાણાં પૂજનં વદ મુદ્ગલ ।
સિદ્ધેર્બુદ્ધેશ્ચ વિપેન્દ્ર સુતયોર્લક્ષલાભયોઃ॥ ૩૪॥
શમીમન્દારદૂર્વાણાં પ્રાર્થના કીદૃશી ભવેત્ ।
તાં કૃત્વા  પુષ્પપત્રાદીંશ્ચિનોમ્યહં  ત્વદાજ્ઞયા॥ ૩૫॥
કેન મન્ત્રેણ યોગીન્દ્ર શમીમન્દારકાંસ્તદા ।
નરોત્તમો ગણેશાય પરેશાય સમર્પયેત્॥ ૩૬॥
મુદ્ગલ ઉવાચ ।
શ‍ૃણુ દક્ષ મહાપ્રાજ્ઞ ગાણપત્યપરાયણ ।
સન્તુષ્ટોઽહં વિશેષેણ પ્રશ્નેન ચ વદામિ તે॥ ૩૭॥
ગણેશસ્યૈવ મન્ત્રેણ પૂજનીયા ઇમે મતાઃ ।
વસ્તુભિર્ગાણપત્યૈશ્ચ અભવંસ્તોષસંયુતાઃ॥ ૩૮॥
સ્ત્રીપુમ્ભાવાત્મકં દક્ષ નાસ્તિ તત્ર વિચારતઃ ।
ગકારઃ સિદ્ધિરૂપશ્ચ ણકારો બુદ્ધિરુચ્યતે॥ ૩૯॥
તયોઃ સ્વામી ગણેશઃ સ ત્રેધારૂપધરો બભૌ ।
ગણાસ્તસ્ય તથા પૂજ્યા ગાણપત્યૈશ્ચ મન્ત્રકૈઃ॥ ૪૦॥
ગકારાદ્બિમ્બભાવાખ્યો લક્ષઃ પુત્રઃ પ્રકથ્યતે ।
તથા ગકારરૂપાદ્વૈ લાભસ્તૌ તન્મયૌ મતૌ॥ ૪૧॥
શમીમન્દારકૌ દક્ષ વરદાનાદ્વિશેષતઃ ।
ગણેશાકારરૂપૌ તૌ ભાવયેન્નાત્ર સંશયઃ॥ ૪૨॥
દૂર્વાં દેવીં  ગણેશસ્ય મન્ત્રેણાપૂજયેન્નરઃ ।
અથવા વૈદિકૈર્મન્ત્રૈઃ કાણ્ડાદિભિઃ પ્રપૂજયેત્॥ ૪૩॥
નામમન્ત્રેણ શૂદ્રસ્તાન્ પૂજયેત્ સર્વભાવતઃ ।
એતદેવ રહસ્યં તે કથિતં સર્વમઞ્જસા॥ ૪૪॥
પ્રાર્થનાં તે પ્રવક્ષ્યામિ શ‍ૃણુ દક્ષ મહામતે ।
સ્નાનયુક્તો વનં ગત્વાઽથવા પુરે સ્વમન્દિરે॥ ૪૫॥
યત્ર દૂર્વા ચ મન્દારઃ શમી તિષ્ઠતિ તત્ર સઃ ।
ગત્વા પ્રણમ્ય તાનાદૌ પ્રાર્થયેદ્ભક્તિસંયુતઃ॥ ૪૬॥
દૂર્વેઽન્નબ્રહ્મરૂપે ચામૃતરૂપે શતાઙ્કુરે  ।
ગણેશપ્રીણનાર્થાય ચિનોમિ ત્વાં ક્ષમસ્વ ભોઃ॥ ૪૭॥

શમી સર્વપ્રદે દેવિ ગણેશરૂપધારિણિ ।
ચિનોમિ ત્વાં ગણેશસ્ય પ્રીણનાય નમામ્યહમ્॥ ૪૮॥
મન્દારવાઞ્છિતાર્થસ્ય દાતર્વિઘ્નેશરૂપક   ।
ક્ષમસ્વ પ્રીણનાર્થાય ગણેશસ્ય ચિનોમ્યઽહમ્॥ ૪૯॥
એવં પ્રાર્થ્ય પ્રજાનાથ શમીમન્દારકૌ પુરા ।
દૂર્વાપત્રાણિ પુષ્પાણિ વિભું હ્યાનાય્ય પૂજયેત્॥ ૫૦॥
સહસ્રનામમન્ત્રૈશ્ચ અષ્ટોત્તરશતૈર્નરઃ ।
એકવિંશતિકૈશ્ચૈવ   નામભિસ્તાઃ સમર્પયેત્॥ ૫૧॥
અથવા મૂલમન્ત્રેણ નામમન્ત્રેણ વા તથા ।
ગાણેશૈર્વિવિધૈર્મન્ત્રૈર્દૂર્વાદીનિ   સમર્પયેત્॥ ૫૨॥
ઇતિ શ્રીગણેશધ્યાનદૂર્વાદિપૂજાવિધિ સમ્પૂર્ણમ્॥
- ॥ મુદ્ગલપુરાણં પઞ્ચમઃ ખણ્ડઃ । અધ્યાયઃ ૪૪ । ૫.૪૪। ૬-૫૨॥
- .. mudgalapurANaM pa nchamaH khaNDaH . adhyAyaH 44 . 5.44. 6-52..

